
Na osnovu člana 39. Zakona o Centralnoj banci Bosne i Hercegovine (Službeni glasnik BiH, brojevi: 1/97, 29/02, 13/03, 14/03, 9/05, 76/06 i 32/07), Upravno vijeće Centralne banke Bosne i Hercegovine na 6. sjednici od 28.03.2024. godine, donosi             

ODLUKU  

o povlačenju iz opticaja novčanica apoena 10, 20, 50 i 100 konvertibilnih maraka puštenih u opticaj u periodu od 1998. do 2009. godine

Član 1.

(Predmet povlačenja novčanica iz opticaja)

Centralna banka Bosne i Hercegovine (u daljem tekstu: Centralna banka) povlači iz opticaja novčanice konvertibilnih maraka (u daljem tekstu: KM) apoena 100 KM, 50 KM, 20 KM, 10 KM  puštenih u opticaj u periodu od 1998. do 2009. godine po apoenima i izdanjima, kako slijedi:

a) Novčanice apoena 10 KM, 20 KM, 50 KM i 100 KM sa godinom izdanja 1998, koje se nalaze u opticaju kao zakonsko sredstvo plaćanja u skladu sa Odlukom o izdavanju i puštanju u opticaj novčanica konvertibilne marke (Službeni glasnik BiH, broj: 10/98), 

b) Novčanice apoena 50 KM i 100 KM sa godinom izdanja 2002, koje se nalaze u opticaju kao zakonsko sredstvo plaćanja u skladu sa Odlukom o izdavanju, osnovnim obilježjima i puštanju u opticaj dodatnih količina novčanica konvertibilne marke u apoenima od 50 KM i 100 KM (Službeni glasnik BiH, broj: 11/02), 

c) Novčanice apoena 50 KM i 100 KM sa godinom izdanja 2007, koje se nalaze u opticaju kao zakonsko sredstvo plaćanja u skladu sa Odlukom o izdavanju, osnovnim obilježjima i puštanju u opticaj dodatnih količina novčanica Konvertibilne marke u apoenima od 50 KM i 100 KM (Službeni glasnik BiH, broj: 40/07),  

d) Novčanice apoena 10 KM, 20 KM, 50 KM i 100 KM sa godinom izdanja 2008, koje se nalaze u opticaju kao zakonsko sredstvo plaćanja u skladu sa Odlukom o izdavanju, osnovnim obilježjima i puštanju u opticaj dodatnih količina novčanica Konvertibilne marke u apoenima od 50 KM i 100 KM (Službeni glasnik BiH, broj: 5/08) i Saopštenjem o stavljanju u opticaj novčanica konvertibilne marke u apoenima od 10 KM i 20 KM, dodatno štampanih u 2008. godini (Službeni glasnik BiH, broj: 95/08), 

e) Novčanice apoena 50 KM sa godinom izdanja 2009, koje se nalaze u opticaju kao zakonsko sredstvo plaćanja u skladu sa Saopštenjem o stavljanju u opticaj novčanica konvertibilne marke u apoenu od 50 KM, dodatno štampanih u 2009. godini (Službeni glasnik BiH, broj: 93/09).

Član 2.

(Korištenja novčanica u prometu)

(1) Novčanice iz člana 1. ove odluke mogu se koristiti u prometu do 31. decembra 2024. godine.

(2) Novčanice iz člana 1. ove odluke prestaju biti zakonito sredstvo plaćanja od 1. januara 2025. godine, ne smiju se koristiti u prometu i postaju isključivo predmet zamjene u skladu s članovima 3. i 4. ove odluke.

Član 3.

(Zamjena novčanica kod komercijalnih banka)

(1) Zamjenu novčanica iz člana 1. ove odluke obavljat će komercijalne banke od 1. januara 2025. godine do 31. decembra 2025. godine. 
(2) Centralna banka će putem izdvojenih trezora sukcesivno (u periodu od 1. januara 2025. godine do 31. decembra 2025. godine, a najkasnije do 20. januara 2026. godine) primati zamijenjene novčanice od komercijalnih banaka iz stava (1) ovog člana.

Član 4.

(Zamjena novčanica kod Centralne banke) 

(1) Istekom roka zamjene novčanica kod komercijalnih banaka iz člana 3. stav (1) ove odluke, zamjenu novčanica obavljaće Centralna banka za narednih 10 godina, od 1. januara 2026. godine do 31. decembra 2035. godine.

(2) Zamjenu novčanica iz stava (1) ovog člana Centralna banka će obavljati u Centralnom uredu Centralne banke Bosne i Hercegovine u Sarajevu i Glavnoj banci Republike Srpske Centralne banke Bosne i Hercegovine u Banja Luci.

(3) Postupak zamjene novčanica kod Centralne banke biće propisan posebnim aktom.

Član 5.

(Stupanje na snagu)

(1) Ova odluka stupa na snagu osmog dana od dana objavljivanja u Službenom glasniku BiH.

(2) Odluka se objavljuje u Službenim novinama Federacije BiH, Službenom glasniku Republike Srpske i Službenom glasniku Brčko Distrikta BiH. 

